Коми Республикаса Юралысь тшӧктіс дінмуса Веськӧдлан котырлы аддзыны позянлунъяс, кутшӧмъяс отсаласны республикаса олысьяслы некутшӧм мытшӧдтӧг матыстчыны  социальнӧй инфраструктураса объектъяс дорӧ 

Кыдзи вӧчны олӧмсӧ ветлӧмын ичӧт позянлуна йӧзлы видзчысянаӧн да лӧсьыдджыкӧн выль объектъяс стрӧитігӧн, та йылысь сёрни муніс торъя  семинар-сӧвещание вылын, кодӧс нуӧдіс Коми Республикаса Юралысь Вячеслав Гайзер. Семинарын медшӧр участвуйтысьясӧн вӧлісны гырысь стрӧитчысь компанияясысь йӧз, кодъяс уджалӧны дінмуын, балаяс вӧчысь организацияясса, олӧмӧ пӧртысь власьт органъясса да контроль да дӧзьӧр органъясса юрнуӧдысьяс.

Семинарлӧн водзмӧстчысьӧн лоис Коми Республикаса Юралысь, коді  казяліс, мый республикаын уна йӧз норасьӧны сы вылӧ, мый оз пӧртсьыны олӧмӧ оланпаслӧн корӧмъяс, код серти    дзескӧдӧм позянлуна да ветлӧмын ичӧт позянлуна граждана  вермисны эськӧ кокниа веськавны социальнӧй инфраструктураса объектъясӧ. 

«Тайӧ сӧвещаниеӧдзыс  ми уджъёртъяскӧд ветлім некымынлаӧ, кӧні ме петкӧдлі сӧмын на сдайтӧм уна патераа уна судта керкаяс, кытчӧ, шуам, инвалид коляскаӧн керкаас веськавны он вермы. Абуӧсь  пандусъяс, порогъясыс джуджыдӧсь, ӧдзӧсъясыс векниӧсь весиг подъездӧ пыранінъясын, а мый пытшкас вӧчсьӧ?  И татшӧмыс абу сӧмын ӧти керка! Дерт, эмӧсь керкаяс, кӧні ставсӧ вӧчӧма йӧзлы, но, зэв жаль, татшӧм керкаыс зэв шоч. Та вӧсна талун тіянкӧд ӧтвылысь миянлы колӧ примитны помшуӧм, медым вежны татшӧм серпассӧ, медым йӧз  мытшӧдтӧг вермисны пырны эз сӧмын асланыс гортӧ, но и уна пӧлӧс учреждениеӧ,  магазинӧ да мукӧд йӧзаинӧ, кӧні серпасыс мукӧд серти абу ёна бурджык», - шуис  семинар заводитчигӧн  Вячеслав Гайзер.

Торъя сёрни кыптыліс пандусъяс йылысь. Дінмуса Юралысь тӧдчӧдіс, мый татшӧм стрӧйбаяссӧ тшӧкыда вӧчӧны отчитайтчӧм ради: «Мӧдарсянь кӧ, абу пыр сэтшӧм позянлуныс, медым ичӧт местаын вӧчны конструкцияяссӧ став корӧмсӧ пыдди пуктӧмӧн.  Но ӧд эмӧсь мукӧд сикас петан туйяс, мыйла найӧс некод оз вӧзйы? Эскыссьӧ, мый мукӧддырйи найӧ сувтасны донтӧмджыкӧсь талунъя пандусъяс серти».

Коми Республикаса Юралысь тшӧктіс Коми Республикаса удж да йӧзӧс доръян министерстволы муниципалитетъяскӧд да ӧтйӧза организацияяскӧд ӧтвылысь  видзӧдлыны став учреждениесӧ да ӧтув вӧдитчанінъяссӧ, кытчӧ талун вель сьӧкыд пырны дзескӧдӧм позянлуна йӧзлы. Медводдза муниципалитетӧн, кӧні видзӧдласны татшӧминъяссӧ, лоас  Сыктывкар.

Вячеслав Гайзер критикуйтіс организацияясӧс, кодъяс лоӧны олан керка стрӧитысь   заказчикъясӧн, мый найӧ  керкаӧ пыран позянлун дорӧ матыстчӧны  мода вылас: «Уна проектнӧй решениеын “ветлӧмын ичӧт позянлуна йӧзлы позянлуныс” гӧгӧрвосьӧ кыдзи сӧмын пандус.  Тадзи оз артмы. Ми кодӧс пӧръявлам, асьнымӧс али мый?

Артмӧм серпассӧ тӧд вылӧ босьтӧмӧн колӧ республика тшупӧдын примитны кывкӧртӧд, мый серти зданиеяс да стрӧйбаяс проектируйтігӧн на колӧ быть пуктыны мог лӧсьӧдны позянлун пырны  ветлӧмын ичӧт позянлуна йӧзлы. Тайӧ кутас инмыны кыдзи оланін фондлы, сідзи и уна лыда учреждениелы.  Тыдалӧ, ковмас пыртны вежсьӧмъяс республиканскӧй оланпастэчасӧ, а вермас лоны, оланпас вӧзйӧм серти пыртны вежсьӧм федеральнӧй оланпасъясӧ. Сы могысь, медым уджыс  эз  ӧткӧн мун, вӧзъя котыртны уджас участвуйтысьяслысь ӧтув, кытчӧ пырасны  проектировщикъяс, стрӧитчысьяс, стрӧитчыны лэдзысь да дӧзьӧр нуӧдысь органъясса йӧз, а сідзжӧ муниципалитетъяс, да лоӧ пасйӧма тайӧ нормаяссӧ олӧмӧ пӧртӧм кузя налысь могъяс», -шуис Коми Республикаса Юралысь. 

Вячеслав Гайзер вӧзйис выль керкаяс стрӧитігӧн балаас артыштны некымын патера,  кутшӧмъясӧс лоӧ вӧзйӧма дзескӧдӧм позянлуна йӧзлы: «Тайӧ лоӧны лыда патераяс (став олан жыр серти – Пасйӧд), кутшӧмъяс лӧсялӧны  став позяна стандартъяслы, кутшӧмъяс колӧны ичӧт позянлуна йӧзлы. Техническӧй решениеяссянь заводитӧмӧн, кыдзи, шуам, пырны инвалид коляскаӧн подъездӧ,  да сійӧс мӧвпыштӧмӧн, кыдзи кокниа ветлӧдлыны патера пытшкын».

Сёрнитны кӧ дзескӧдӧм позянлуна йӧзлы  ӧнія оланін фонд йылысь да сійӧс вежӧм кузя оланпастэчаслӧн корӧмъяс йылысь,  республикаса Юралысь тшӧктіс видзӧдлыны, медым лӧсьӧдны татшӧм категорияа гражданаӧс торйӧн лӧсьӧдӧм патераясӧ овмӧдӧм кузя республиканскӧй уджтаслысь вариант .

«Удж да йӧзӧс доръян министерстволы Архитектура да стрӧитчӧм министерствокӧд ӧтвылысь тшӧктӧма видзӧдлыны, эм-ӧ позянлун лӧсьӧдны уджтас, мый серти дзескӧдӧм позянлуна йӧз вермасны вежны  ӧнія оланінсӧ, мый оз лӧсяв условиеяслы, та вылӧ торйӧн вӧчӧм патера вылӧ выль керкаясын. Вермас лоны, мый тайӧ лоас выгӧда боксянь бурджык важ патераяс выль ногӧн вӧчӧм дорысь. Сёрнитны та йылысь, кыдзи решитӧмтор йылысь, водз на – республикаса Веськӧдлан котырлы позянлунъяс донъялӧм да вӧзйӧмъяс дасьтӧм вылӧ сетӧма куим тӧлысь», - кывкӧрталіс Коми Республикаса Юралысь Вячеслав Гайзер.
